                  Минем беренче экспедициям.

Мин, Идиятуллин Илгиз, Тойгелде урта мәктәбенең 6 сыйныф укучысы. Мәктәп дәреслекләреннән тыш әдәби һәм фәнни китаплар укырга яратам. Бигерәк тә тарих, география һәм табигать белеменә кагылышлыларын. Телевизион тапшырулар арасыннан да тарихка, табигатькә багышланганнарын сайлыйм. Компьютер аша шул турыда кызыклы мәгълүмәтләр эзләргә яратам. Мондый омтылышмымны тагы да үстерергә теләп география укытучыбыз Рөстәм Робертович Смелов бик тә кызыклы бер чара башкарырга тәкъдим итте. Башта без укытучыбыз белән бергәләп туризмда куркынычсызлык кагыйдәләре өйрәндек. Бер үк вакытта Рөстәм Робертович китапханәдән “Tartarika”, “Атлас культур и религий”, “Сказ о городе Казани” кебек кызыклы, күп рәсемле китапларлар алып биреп туган як географиясен һәм тарихын тирәнрәк өйрәндек. Дәрестән тыш укуларда мин Мөслим районы җирлегендә безнең илебез тарихына бәйләнгән урыннар бик күп булуын белдем. Алар гасырлар аша безгә килгән, кайберләре җимерелгән, сүтелгән. Бик күп очракларда археологлар шул истәлекләрне өйрәнеп, илебез нинди вакыйгалар кичергән, кешеләр ничек яшәгәне турында беләләр. Җирлегебездә урнашкан бакыр базлары – шундый урыннарның берсе. Аларның тарихы  борынгы  заманнарда ук башлана.

         Хәзерге Татарстан территориясендә бакыр табу б. э. к. III-II гасырларда   башлана. Казан яны культурасы каберләрендә еш кына бакырдан ясалган бизәнү әйберләре, эш, сугыш кораллары һәм бакыр запаслары табылган.

Билгеле  үсеш алу бронза металлургиясе Ананьино культурасы чорына туры килә (VIII-V гасырлар б.э.к).

      Соңрак, бакыр бөртекләре булган катламнарны болгарлар бик актив кулланган (XIII-XVI гасырлар). Болгарларның эретү мичләреннән калган эзләрне Татарстанның Буа, Тәтеш, Алабуга, Мамадыш районнарында  очратып була.
    Казанны Иван Грозный яулап алганнан соң, шул ук бакыр базларын руслар тарафыннан үзләштерү башланган. Мәскәү патшалыгы, үзенең тау промышленестен ачар өчен, Камага руда белүчеләр  җибәрә. Әмма аларның тәҗрибәләре аз була, һәм бөтен табылган бакыр запасы тиз арада бетә.

     1689 елны Алабугадан төньяккарак Сарали елгасында Сарали заводына нигез салына, ләкин ул да XVIII гасыр башында ябыла. 1711елда, Кама елгасы буйлап, Төньяк сугышында әсирлеккә төшкән швед солдатларын  җибәрәләр. Алар арасында берничә руда белүче була, алар зур руда запаслары табалар. Алабуга начальствосы рөхсәтеннән алар Сарали заводының мичләрен төзәтәләр һәм металл ясый башлыйлар. Бу вакытта бакырны актив табу башлана. Шведлар бакырны рудадан табуда да, рудникларда да эшләгәннәр.

    1720 елда шведлар эше белән В.Н. Татищев бик канәгать кала. Нәтиҗәдә ул аларны бу эшкә чакыру өчен бик күп эшли. Ләкин моңа карамастан, Төньяк сугышы беткәч, күпчелек әсирлеккә төшкән солдатлар туган якларына кайтып киткәннәр, ә башланган эшне уңышлы гына рус эшчеләре дәвам иткән. Киләсе йөзләрдә 17 бакыр заводы һәм йөзләрчә рудниклар эшли башлый. Тау промышленестендә меңләгән крепостнойлар хезмәт иткән.
     XIX гасыр башында 1400 дән артык бакыр рудниклары эшләгән. Әмма XIX гасыр урталарында, Урал рудниклары белән конкурецияне түзәлмәгәч, алар ябыла башлый. 
    Бондюгта (хәзерге Менделеевск) химия заводлары ачкан атаклы Ушков та бакыр чыгаруга омтылыш ясап карый. Ул XIX-XX гасырларда Кукмара һәм Мамадыш районнарында бик актив руда эзли. Ләкин бу эше уңышлы тәмамланмый.
    Безнең Мөлим районы җирлегендәге, хуҗабикәсе Ольга исемен йөртүче, Ольгино заводы исә 1917 елгы революциягә кадәр эшләгән дип сөйлиләр.      
    Рөстәм Робертович әнә шул турыда эзләнүләр алып бару экспедициясе оештырырга тәкъдим итте дә инде! Китаплар укыганда мин андый экспедицияләрдә катнашырга хыяллана гына идем. Шуңа күрә укытучыбыз тәкъдим иткәч бик сөендем.

    Рөстәм Робертович сәяхәткә Әлмәт нефтчеләр институтыннан геолог Вадим абый Файзуллинны һәм тау мәгарәләрендә йөрү тәҗрибәсе булган Рөстәм абый Нуриевны да чакырган. Әтием Дамир Идиятуллин белән энем Илшат та безгә теләп кушылдылар.

   Башта барасы юлыбызны картадан эзләп таптык. Дөресе, безгә аны укытучыбыз картада күрсәтте, без исә, энем Илшат белән, компас аша юнәлешен карадык. Юлыбыз Бикмәч авылына китерде. Биредә безне Николай бабай каршылады. Ул җирлекне бик тә яхшы белә. Аңа карта да кирәк түгел. Бергәләп чишмә суларын аркылы чыгып, тар сукмактан урман эченә кереп киттек. Минем кышкы урманны болай ук күргәнем юк иде әле. Ул шул хәтле матур икән! Яфраклары коелган агачлар никадәр куе утырсалар да көн якты, күләгәләр капламый. Куе яшел чыршылар гына,суыктан бер дә курыкмыйча, ак карлы урманга җәй сәламе бирәләр төсле. Анда-санда күренгән кар көртләре урман җәнлекләре эзләре белән тулган. Тик ул җәнлекләр безгә күренмәделәр. Әллә алдан ук килүебезне сизенеп качып өлгерәләр, әллә төн җәнлекләреме? 
   Экспедициябез әнә шундый көртләрнең берсе янәшәсендә тукталды. Бу кар каплаган таучык икән. Түбәсендә җәнлек өнен хәтерләткән тишек бар, аңа бер тояклы эз дә кереп киткән. Җәнлек шунда кышлый күрәсең. 

    Биредә Рөстәм Робертович безгә бакыр базына төшү тәртибен аңлатты. Тагы бер кабат куркынычсызлык кагыйдәләрен искә төшердек. Әтиебез,   Вадим абый белән Рөстәм абый Нуриев барыбыз да беркетәлгән бауны алып мәгарәгә беренче булып кереп киттеләр. Алар артыннан укытучыбыз Рөстәм абый белән без төштек. “Бакыр базы” һич тә без күнеккән базга охшамаган. Ул җир асты юлына охшаган. Кергән юлы тар булса да аска төшкәч ул зурая. Биеклеге 1метр 80 сантиметр ә киңлеге 1 метр 60 сантиметрлы юлның теге башы фонарь утында да күренми. Урыны-урыны белән убылып төшкән, класс парталарыннан да зуррак һәм кечерәк, таш өемнәре күренә. Җир асты юлы берничә юнәлешкә тармаклана. Безнең белән төшкән Николай бабай бу юлның озынлыгы берәр километр чамасы була торгандыр дип сөйләде. 
   Таш токымы караганда минем фонарь утында асылынып йоклаучы ярканатлар күренделәр. 

   Зурлар бау буйлап тирәнгәрәк үткәч, без энем Илшат белән, биредә Тойгелде мәктәбе укучылары фәнни эзләнү экспедициясе белән төштек дип язу салынган савыт калдырдык. Аннары үзебез белән таш кисәкләре алып чыгып киттек. 
  Безгә бу укудан тыш чара бик охшады. География белән тарихны кешенең атлап йөргән эзләре берләштерә икән! Бүген география белән биологияне берләштерүче экология фәне бар. Минемчә бу фәнгә тарихны да өстәргә кирәк. Мин мәктәптә укуымны тәмамлагач яңа фәнни юнәлештә эзләнүләр алып бару өчен белем үстерүемне югары уку йортында дәвам итәргә телим.   Кешелекне экологик һәм тарихи мөһиттә яшәве буларак өйрәнәсем килә.  

Бикмәч авылы безне кояшлы, якты көн белән каршылады.

Бу урманнар картада күрсәтелгән.

[image: image3.jpg]



Кичү алдыннан. Рәсемдә: Рөстәм Смелов, Илгиз Идиятуллин, Вадим Файзуллин һәм Илшат Идиятуллин.

Сихри урман.

Баз авызында әзерлек.

20 метр җир астында.

Җир астында төпсез юл...
